Basisliturgie vir Paastyd

Inleiding 

Vir die eerste drie eeue van die Christendom was Paasfees die enigste fees. Die datum vir die fees is in die tweede eeu reeds vasgestel as die eerste Sondag na die eerste volmaan na 21 Maart (voorjaarsewening). 

Paasfees het uit die Joodse Pasga voortgespruit. Die vier evangelies laat min twyfel oor die verband tussen die Pasga en Jesus se dood en opstanding. Israel het met die jaarlikse viering van die Pasga die genadige magsdaad van God herdenk toe Hy hulle uit die slawehuis van Egipte verlos het. Die Paaslam wat geslag is, herinner daaraan dat die kettings van slawerny verbreek is. Die lam se bloed aan die deurkosyne simboliseer Israel se vryspraak en die deur na die nuwe lewe. Pasga is verlossingsfees. God is die Verlosser. Hy verlos sy volk uit slawerny en gee aan hulle vryheid.

Die Christelike viering van hierdie fees wil steeds ‘n nuwer en ruimer verstaan van God se verlossingsdade meebring. Christus word geëer as die Paaslam deur wie se dood en opstanding lewe vir almal bewerk is. Die gemeente vier in Paastyd die reddende dade van God. Die grootste van al sy verlossingsdade, die finale triomf, is Jesus Christus se oorwinning oor die dood. Die verlossing van die wêreld word daarmee herdenk en gevier.

Paastyd is ware feestyd. Die opstanding van Christus staan vas as diepste rede vir ons vreugde en ons hoop. Liturgie in die Paasseisoen put uit hierdie bron van lewensvreugde. Dit staan in kontras met die voorafgaande meer somber en sober Lydenstyd. Tog moet ’n oordrewe triomfantelike viering vermy word. Ons vreugde word altyd gebalanseer deur die besef van ons diep sondige aard. Die Paas-drieslag van lyding-sterwe-opstanding leef in elke Christelike liturgie – ook in die Paastyd. Net soos die opstanding van Jesus nooit in Lydenstyd vergeet bly nie, so verdwyn die kruis ook nooit uit Paastyd nie. 

Aan elke Sondag in Paastyd word tradisioneel ’n spesiale naam toegesê. Die naam word afgelei van die eerste woord in die Latynse weergawe van die Bybelteks wat op die bepaalde Sondag as antifoon/keervers by die responsoriese lees van die psalm gebruik word. Die Latynse name word gegee omdat dit ekumenies gebruik word.

· Tweede Sondag in Paastyd:
quasi modo geniti (“Soos pasgebore kindertjies”) 


Na aanleiding van 1 Petrus 2:2 “Soos pasgebore kindertjies smag na melk, moet julle smag na die suiwer geestelike 
melk . . . ”  

· Derde Sondag in Paastyd:
misericordias domini (“Die troue liefde van die Here”) 


Na aanleiding van Psalm 33:5-6  “Die hele wêreld is vol van die Here se troue liefde.”

· Vierde Sondag in Paastyd:
jubilate (“juig”)    


Na aanleiding van Psalm 66:1-2 “Juig tot eer van God, almal op aarde . . .” Hierdie Sondag staan ook as Goeie- 
Herder-Sondag bekend. Psalm 23 word op hierdie Sondag gelees of gesing.

· Vyfde Sondag in Paastyd:
cantate (“sing”)  


Na aanleiding van Psalm 98:1 “Sing ’n nuwe lied tot eer van die Here . . .”

· Sesde Sondag in Paastyd:
rogate (“roep”)


Na aanleiding van Jesaja 48:20b “Jubel dit uit, maak hierdie aankondiging en laat dit weerklink . . .”

· Sewende Sondag in Paastyd:

exaudi  (“luister”) 


Na aanleiding van Psalm 27:7 en 9 “Luister tog na my, Here, as ek roep . . .” Dis die Sondag tussen Hemelvaart en 
Pinkster. Ook genoem “Weeskind-Sondag”, na aanleiding van Jesus se belofte aan sy dissipels dat Hy hulle nie as 
weeskinders sal agterlaat nie. 

Die kleure van Paastyd is wit en goud. Die bekendste simbool is die Paaskers wat sentraal in die liturgiese ruim geplaas word. Die kers moet verkieslik ‘n eie staander hê. Sommige gemeentes van gereformeerde oortuiging handhaaf die hoogkerklike gebruik om die kers met prosessie in die erediens in te dra. Paastyd kan verder ingekleur word met musiek en blomme wat blydskap uitdruk. 

Paassondag is by uitstek ook Doopsondag. Die nuwe lewe in Christus word daarmee feestelik gevier saam met nuwe bekeerlinge en toevoegings tot die gemeente. Nagmaalviering in hierdie seisoen beklemtoon die boodskap van die nuwe lewe na die dood en het daarom veral ‘n feestelike karakter.

Die Nederlandse liturg Niek Schuman gebruik die Emmausverhaal as model vir die vorm van die liturgie van die Paaskerk. Dit verloop soos volg:

1. Eers sluit Jesus by die twee mense langs die pad aan. Gemeenskap kom tot stand. So kom daar telkens op Sondag gemeenskap tot stand wanneer die gemeente in die teenwoordigheid van die opgestane Here verkeer. 

2. Daarna lê Jesus vir hulle die Skrifte uit. So luister die gemeente nog elke Sondag na die uitleg van die Skrif in die lig van die lewende Here in hul midde.  

3. Hulle versoek Hom “bly by ons Here . . .” en gaan saam aansit aan tafel. Dit herinner aan die nagmaal waarin die besondere teenwoordigheid van die Here sigbaar word. 

4. Hierna gaan hulle uit om te vertel. Die gebeure herhaal hom elke Sondag wanneer die gemeente uitgestuur word om die liturgie van die lewe te vier en weer te gaan getuig wat gemeenskap met die opgestane Heer beteken.

Diensorde

GOD VERSAMEL ONS VOOR HOM

Paaskers

Die Christuskers (Paaskers) word aangesteek. Blomme word ingebring om die feestelikheid van die Paastyd te beklemtoon.

Paasroep

Voorganger: 
Die Here het opgestaan.

Gemeente:
Die Here het waarlik opgestaan.

Vaste lied 

Lied 425:1, 4  “Kyk die Heer het opgestaan”; NSG 118 “Halleluja, Loof die Heer”
Groet

Voorganger:
Genade en vrede vir julle van Hom wat is en wat was en wat kom, en van die sewe Geeste voor sy troon, ﻿en van Jesus Christus, die geloofwaardige getuie, die eerste wat uit die dood opgestaan het, die heerser oor die konings van die aarde. 
Gemeente:
Genade en vrede ook vir jou.
Voorganger:
Uit liefde vir ons het Hy ons deur sy bloed van ons sondes verlos ﻿en ons sy koninkryk gemaak, priesters vir God sy Vader. 

Gemeente:
Aan Hom behoort die heerlikheid en die krag tot in alle ewigheid! 

(uit: Op 1:4c-6; sien ook die progressiewe variasies by elke Sondag)

Gebed

Here van die lewe,

U het U tot die dood toe aan die mensdom verbind.

U het die graf oorwin. 

Deur ‘n skouspel vir mense te word, 

opgelig teen die vloekhout,

het U volkere na U getrek.

Die lewe wat ons vanweë ons sonde verloor het,

het U herstel deur u opstanding uit die dood.

Gedurende hierdie vyftig dae van Pase

verkondig ons die heerlike openbaring van u sterwe en opstanding.

Want alle eer kom U toe,

nou, en tot in ewigheid. Amen.
Temateks

Lees die betrokke teks waaraan die Sondag sy naam ontleen.

Sang

Paasliedere 

diens van die water

Doop/doopherinnering

Aangesien Paassondag by uitstek gepas is vir die bediening van die doop, word ’n kort, duidelike herinnering aan die doop minstens elke tweede Sondag aanbeveel.

DIENS VAN DIE WOORD

Gebed by die opening van die Woord

Maak gebruik van ’n vaste lied, byvoorbeeld Lied 256:1 “Laat klink die boodskap nog ’n keer” met of sonder ’n vrye gebed; NSG 336:3 “O, skryf diep in ons harte.”
Skriflesing

Die ekumeniese gebruik is om die Skrifgedeeltes in die volgende volgorde te lees. Ou Testament; Psalm (wat ook gesing of voorgedra kan word); Nuwe Testament; Evangelie. 

Skrifgedeeltes wat elders in die liturgie gebruik word, kan hier weggelaat word. ’n Goeie gebruik is om verskillende persone geleentheid te gee om uit die Skrif voor te lees.
Na die voorlesing uit die Nuwe Testament word voorgestel dat Lied 222 “Loof die Here God” gesing word in die plek van die gebruiklike “halleluja”. (Die “halleluja” word vir Pase as afsluiting van die erediens gebruik in plaas van “amen”.)

Preek en kindertyd

Antwoord

Lied/gebed/verbintenis

DIENS VAN DIE TAFEL

Nagmaalviering en nagmaalherinnering

Aangesien Pase veral die tyd is waarin ons vreugde in die nuwe lewe gevier word, is dit gepas om die laaste twee momente uit die formulier te gebruik (vreugde en dankbaarheid). 

Danksegging en voorbidding

Wonderlike God en Vader van ons Here Jesus Christus,

uit genade het U ons, 

deur die opstanding van Jesus Christus uit die dood, 

die nuwe lewe geskenk.

Nou het ons ’n lewende hoop op die onverganklike, 

onbesmette en onverwelklike erfenis 

wat in die hemel ook vir ons in bewaring gehou word.

Soos U eens u volk deur die water van die Rooisee gelei het,

het U ons deur die vloed van die dood tot nuwe lewe gewek.

Eens was ons geen volk nie, maar nou is ons u volk.

Help ons groei as mense van u nuwe verbond

tot die volheid van lewe wat ons Verlosser ons bring.

Aanvaar ons gawes en die gawe van ons lewe

sodat ons altyd mag leef

in die Gees wat U met Jesus Christus deel

in Wie en deur Wie ons bid. Amen (Paasgebed uit: “The New Handbook of the Christian Year”, 1986).
UITSENDING

Wet

In aansluiting by die reeks fokustekste uit Openbaring word die sewe briewe van Openbaring 2 en 3 gebruik as voorlesings met die oog op die betragting van die wil van die Here. Dit word nie voorgelees om in die eerste plek bewustheid van sonde te wek nie, maar as motivering om volgens God se wil te leef. Die voorganger behoort dit duidelik te laat word.

Seën

Voorganger:
Gaan nou in die vrede van Jesus Christus om God en jou naaste met liefde te dien.

Gemeente:
Ons gaan in die Naam van die opgestane en verheerlikte Here.

Voorganger:
Mag die seën van die Almagtige God, die Vader, Seun en Heilige Gees met julle wees, nou en vir altyd.

Antwoord

Lied  189, 206, 218 “Halleluja” 

